
Ikisiri 

Tamthiliya katika jamii na mazingira ya Afrika Mashariki 

inatumika kama chombo kinachomudu harakati mbalimbali za 

kijamii. Baadhi ya masuala yanayoelezwa ni mwingiliano na 

uhusiano wa kisanaa, kimaudhui na kiutamaduni unaoweza 

kuthibitishwa kupitia kazi za fasihi ya Kiswahili.Makala haya 

yamechunguza nafasi na usawiri wa Ubunga katika fasihi ya 

Kiswahili kwa kurejelea tamthiliya teule za Mfalme Juha na 

Amezidi. Ubunga katika sanaa unalenga kujenga misingi ya 

kuifunza na kuifikirisha jamii kwa kutumia mbinu ya ucheshi na 

kusisitiza uwazi kulingana na hali halisi ya uzoefu wa maisha 

ya binadamu na mazingira yake.Data za msingi za makala haya 

zimepatikana maktabani kwa kudurusu vitabu teule 

vilivyobainishwa. Mapitio ya nyaraka zilizotumika kuthibitisha 

data za msingi pia zimepatikana kwa mbinu za usomaji wa 

nyaraka. Nadharia ya Unafsia imetumika katika uchambuzi na 

mjadala wa data zilizowasilishwa.Makala yanahitimisha kuwa 

ubunga katika fasihi ni mojawapo ya vyombo muhimu vya 

kiharakati vinavyomudu mahitaji ya jamii kwa kuzingatia hali 

halisi ya mifumo na mitindo ya maisha ya binadamu. 

1.0   Utangulizi 

Ubunga ni dhana inayoeleza tabia ya ujinga katika uamuzi na 

utendaji wa baadhi ya mambo katika jamii (TUKI, 2004). Pia, 

ubunga ni mojawapo ya mitindo ya kifasihi inayotumia mbinu 

ya kubeza kaida zilizozoeleka katika utunzi wa kazi za kisanaa 

(Pressfield, 2002). Msingi wake mkuu ni kuonesha nyufa 

zinazoakisi kuanguka kwa thamani, utu, maadili, na ubinadamu 

ulimwenguni kote (Gregory, 2005). Baadhi ya waandishi 

wanadadisi kuhusu mustakabali wa maisha ya binadamu, 

mitindo ya maisha yaliyojaa uhasama na minyukano ya mataifa 

inayokiuka haki za binadamu (Cameron, 2009; Janson, 1962; 

Kleon, 2012; Shapiro, 2012). Kazi za waandishi hawa ni 

matokeo ya tathmini ya madhara makubwa yaliyotokana na vita 

na minyukano ya mataifa ya dunia kabla ya miaka ya 1950. 

Mbinu ya ukengeushi ni mojawapo ya mitindo ya kifasihi 

inayoashiria ubunga ulivyoanza kujidhihirisha mapema kabla 

ya miaka ya 1950 huko Ulaya na baadae kuendelea kukua, 

kukomaa na kusambaa ulimwenguni kote. Matumizi ya mitindo 

hiyo ni matokeo ya minyukano ya mataifa yalifungamana na 

kuanguka kwa mifumo ya uchumi wa dunia, kuharibika na 

kusambaratika kwa familia, makazi, rasilimali, kuzuka kwa 

magonjwa na vifo, hali iliyopelekea watu kuathirika 

kisaikolojia, kimaisha na kimaendeleo kutokana na kujitokeza 

kwa hali ya kila jambo kwenda mrama katika kipindi hicho 

(Schama, 2006). Mitindo iliyokiuka kaida zilizozoeleka katika 

utunzi, uigizaji na uwasilishaji wa kazi za kifasihi ilizuka kama 

njia mojawapo ya kuiburudisha jamii kutokana na matumizi ya 

ukengeushi ndani yake. Matumizi ya ukengeushi yalinuia 

kuonesha namna maisha yasivyopuuzwa kutokana na matatizo 

lukuki yanayomsibu binadamu (Silk, 1996). Mtindo huo 

unahusisha muundo mzima wa sanaa unavyowasilisha maudhui 

kama yalivyo kwa mbinu ya ucheshi. 

1.1   Mwega wa Uhakiki na Upeo wa Mada 

Makala haya yamechunguza nafasi na muakiso wa ubunga 

katika fasihi ya Kiswahili kwa kurejelea tamthiliya teule. Suala 

la ubunga limechunguzwa namna linavyojidhihirisha katika 

tamthiliya za Kiswahili. Hata hivyo, uchambuzi na mjadala wa 

data zilizowasilishwa umeongozwa na nadharia ya Unafsia. 

Nadharia ya Unafsia iliasisiwa na Sigmund Freud, 

mwasaikolojia na tabibu wa Australia. Msingi wa nadharia ni 

kwamba kila binadamu ana ung‘amuzibwete wa kibinafsi 

unaokandamiza mawazo na hisia fulani, ambazo hazionekani 

kwa uwazi (Freud, 1900; Frosch, 1964). Aidha, aliitazama kazi 

ya fasihi kama mawazo ya kindoto yanayoweza kujitokeza 

katika mitelezo ya kauli, michezo, sanaa, ishara, na utani. Huo 

ndio msingi unaozitazama kazi za kifasihi kama ridhio la 

fantasia la ndoto ya msanii (Freud, 1923; Wright, 1984). Hali 

hiyo humfanya msanii hulazimika kusema uongo ili kuendelea 

kuficha yale yaliyopo katika ung‘amuzibwete wake. Kwa 

kurejelea nadharia hii, watafiti walichunguza mawazo ya 

waandishi yalivyoakisiwa katika kazi zao; na namna 

yalivyowasilishwa katika fani ya Kibunga. Waandishi wa 

vitabu teule  walitazamwa kwa undani namna 

walivyoyachunguza mambo ya kijamii na kuyaweka kama 

yalivyo, yanavyoaminika na kukubalika katika kazi zao kwa 

mtindo wa Kibunga. Katika uhakiki wa data zilizowasilishwa, 

uzito uliwekwa kwa kurejelea vitabu teule ili kuyaweka wazi 

yale yote yaliyolengwa katika makala haya. 

2.0   Methodolojia 

Uchunguzi ulifanyika maktabani, ambapo data za msingi 

zilipatikana katika tamthiliya teule zaMfalme Juha (1971) 

naAmezidi (1995). Vitabu hivyo viliteuliwa kwa kuwa vina 

mawanda mapana yaliyowezesha kupata data za kutosha 

kuhusiana na mada inayohusika. Nyaraka zilirejelewa ili 

kuthibitisha data za msingizimepatikana kwa mbinu za usomaji 

wa nyaraka. 

3.0   Muakiso wa Ubunga katika Kazi Teule  

Mitazamo ya uandishi wa Kibunga ulianza barani Ulaya mara 

tu baada Vita Kuu ya Pili ya Dunia. Wanazuoni wengi walianza 

kuiga mbinu za utunzi wa kibunga kama mitindo maalumu ya 

kimuundo ili kufikisha maudhui ya kazi zao za kifasihi. Katika 

fasihi ya Kiswahili wapo waandishi walioathiriwa na mitindo 

ya uandishi wa kibunga. Matumizi ya Ubunga katika tamthiliya 

ya Kiswahili ni kiashiria kimojawapo kinachoonesha kukua na 

kukomaa kwa fasihi ili kukidhi mahitaji ya jamii yake. Kama 

ilivyokwishaelezwa kuwa ubunga ni kufanya mambo bila ya 

kuwa na akili timamu kwa kuwa mawazo ya binadamu 

yanaweza kuwa katika ung‘amuzi bwete ama tambuzi 

kutegemeana na mazingira. Mtu anaweza kufanya jambo fulani 

kutokana na shabaha yake. Makala haya yanaonesha namna 

suala la ubunga lilivyojidhihirisha katika tamthiliya teule. 

 

3.1   Haki na Demokrasia katika Jamii 

Uongozi ulianza pale wanadamu wa kwanza walipoanza 

kuzaliana na kuongezeka. Kadiri jamii ilivyozidi kuongezeka, 

suala la uongozi lilianza kuimarika na kuwa chini ya viongozi 

fulani fulani, hasa machifu (Mlelwa, 2012). Maendeleo ya jamii 

yalipozidi kukua na jamii kuungana, uongozi nao ulipata sura 

pana, ambayo ulichukua sehemu kubwa ya jamii. Baadhi ya 

viongozi walianza kukiuka misingi ya utawala bora wa sheria 

na haki za raia. Kwa mfano, katika kitabu cha Mfalme Juha, 

mashtaka ya Bi Kizee kuhusu jaribio la watoto wake kwenda 

kuiba kwa Burahimu linahalalishwa na Mfalme Juha. Bi Kizee 

alihesabiwa haki ya uhalali wa watoto wake kwenda kuiba kwa 

kuwa wao ni maskini. Kisheria, maamuzi ya Mfalme Juha 

yanaonesha kukomaa kwa ubunga wa viongozi unaogharimu 

maisha ya wananchi na maendeleo ya jamii na mataifa yao. 

Ujuha umesababisha baadhi ya viongozi kutumia madaraka yao 

vibaya kwa kujifanya kuwa juu ya sheria. Viongozi hawana 

budi kutumia vyombo vilivyopo kwa mujibu wa sheria ili 

kufanikisha maendeleo katika jamii na mataifa yao (Yamola, 

2011). Cheo ni dhamana, hivyo kila kiongozi afuate taratibu na 

misingi ya utawala wa haki, demokrasia na sheria za taifa lake. 

Suala la viongozi kujifanya wanaelewa kila jambo katika 

mataifa wanayoyaongoza linadhoofisha uwajibikaji na uhuru 

wa kufanya kazi kwa weledi (Tehenan, 2003). Kitendo cha 

kutoa matamko yasiyo na tija kinavunja mahusiano baina ya 

wananchi na viongozi wao. Mathalani, Mfalme Juha anatoa 

matamko ya kisheria bila kujua madhara yake kiuchumi. 

Tangazo lake kuhusu bei ya bidhaa kuuzwa kwa pesa moja 

linadhihirisha hali ya ubunga unaogeuka kuwa silaha ya 

ukandamizaji na ukosefu wa haki dhidi ya raia wake. Hali hii 

inaonesha ujuha wa viongozi wanaotumia madaraka yao vibaya 

kwa kutoa matamko yasiyo na tija katika jamii na taifa kwa 

ujumla. Matokeo yake, uchumi wa mataifa yao huporomoka 

kwa kasi hali inayoathiri mwelekeo chanya wa uchumi na 

maendeleo ya taifa (Sarungi, 2015). Viongozi hawana budi 

kujenga misingi na weledi wa kutumia wizara na idara 

zinazohusika ili kufanya mambo kwa ufanisi na demokrasia. 

Matumizi mabaya ya madaraka yanaathiri zaidi sheria na katiba 

ya nchi. Wapo viongozi wanaotumia madaraka yao vibaya kwa 

kujichukulia sheria mkononi (Omary, 2011). Mfalme Juha 

anaakisi ubunga aliokuwa nao katika utawala wake. Mfalme 

Juha anaishi katika ubunga, kiasi kwamba hakuona neno gumu 

katika maamuzi yake yaliyofanyika kirahisi tu. Hali ya ubunga 

iliwafanya wananchi na viongozi wao kutojielewa na kutoelewa 

sheria za taifa lao. Kwa mfano, mashtaka ya Bi Kizee kuhusu 

kitendo cha watoto wake kuvunja na kuiba hayakutazamwa 

kama kosa kwa kuwa wanakuwa wanatafuta namna ya kuishi. 

Aidha, walifanya hivyo, kwa kuwa Burahimu alikuwa tajiri. 

Huu ni ubunga unaoendelezwa kutokana na hali ya viongozi 

kutokujua sheria za mataifa yao.  

3.2  Hali ya Uwajibikaji kwa Wananchi  

Uchumi ni uwanja muhimu katika maendeleo ya taifa lolote. 

Uchumi imara ni moyo wa maendeleo ya jamii na taifa 

(Mwakanjuki, 2015). Haja ya kujenga misingi imara ya uchumi 

wa nchi ni jambo linalotakiwa kuwekwa katika mikakati ya 

kudumu kwa manufaa endelevu ya kiuchumi katika jamii na 

taifa. Mwandishi katika tamthiliya ya Amezidi (1995) 

ameonesha wazi hali ya kusheheni kwa utajiri wa rasilimali 

mbalimbali katika jamii kama vile ardhi yenye rutuba na madini 

ya kila aina; wanajamii wanaendelea kuishi katika hali duni. 

Kukosekana kwa uwajibikaji, sera na mipango imara ya 

utekelezaji kumesababisha wananchi kuishi katika hali ya 

umaskini (Mayega, 2006). Hiyo ni mojawapo ya athari ya 

ubunga unaoyakumba mataifa yanayoendelea kujiegemeza 

kwenye uigaji wa kikasuku, uzembe, kushindwa kuwajibika na 

kutumia vema rasilimali zilizopo katika jamii zao. Kila taifa 

halina budi kuweka mikakati ya kujikwamua kiuchumi badala 

ya kuendelea kutegemea misaada ya bidhaa, mitaji na 

teknolojia kutoka nchi za nje. Hali ya ubunga inafanywa na 

baadhi ya viongozi kwa kujifanya wapo juu ya sheria za nchi. 

Viongozi hawana budi kufuata mipaka ya madaraka yao kwa 

kuwa kila mhimiri hauna budi kufanya kazi kwa weledi bila 

kuingiliwa na mwingine (Idrissa, 2016). Viongozi wasiwe juu 

ya sheria za nchi katika usimamizi na utekelezaji wa maazimio, 

sera na mipango yao. Kwa kufanya hivyo, mawanda ya haki, 

uwajibikaji na demokrasia yataimarika katika jamii.  

 

3.3  Muachano wa Misingi ya Kiimani  

Hapana shaka kuwa watu wengi hawana uelewa wa kutosha 

kuhusu maisha baada ya kifo. Suala la maisha baada ya kifo 

kama linavyoelezwa na dini za kigeni na zile za kiasili, bado 

limebaki kama kitendawili kilichokosa jawabu sahihi kwa 

baadhi ya watu. Katika hali ya ubunga, suala la kifo si tatizo 

kama inavyoripotiwa katika mikondo mingine ya tamthiliya. 

Wahusika huona kifo kama kitu cha kawaida tu kwani kwao 

kuishi hakuna maana yoyote. Mfalme Juha baada ya 

kudanganywa na Walii aliyekusudia kumwokoa Bakari, 

alikubali na kutaka mtu yeyote asithubutu kuchukua nafasi yake 

ya kufa kwani inamfaa yeye tu ili akaingie peponi.Mfalme Juha 

alikubali kufanya hivyo baada ya kuambiwa kuwa 

atakayenyongwa badala ya mwenzake, ndiye atakayeingia 

peponi. Kimsingi, huu ni ubunga unaojipambanua kupitia 

baadhi ya wahusika katika tamthiliya teule. Mfalme Juha 

anaonesha dhuluma inayofanywa na baadhi ya viongozi 

wanaotumia madaraka yao vibaya kujilimbikizia na kufilisi 

mali ya umma kwa maslahi binafsi. Hali hii inatokana na uchu 

na tamaa ya kutaka kufaidi kila jambo bila kujali maslahi ya 

jamii na taifa kwa jumla (Ipara, 2003). Matokeo yake, 

wananchi wanaishia kudhulumiwa na kunyimwa fursa muhimu 

kwa kuwa zinaporwa na viongozi wao. 

Viongozi hawana budi kujitathmini, kujikosoa na kusahihisha 

sera, mipango na vipaumbele vya mataifa yao ili visawiri hali 

halisi ya mazingira yao, uchumi na maendeleo ya sayansi na 

teknolojia yaliyopo. Makala haya yanatoa wito kwa viongozi 

wa Kiafrika kuacha ubunga na kuchukua hatua madhubuti za 

kujenga utashi unaolenga manufaa mapana ya jamii zao kwa 

kuacha dhuluma, ubadhilifu na kufinya demokrasia kwa umma. 

Bila hayo kufanyika, matatizo yaliyodokezwa yataendelea 

kuathiri kila fani ya maendeleo na ustawi wake (Karugendo, 

2016). Wajibu wa kila taifa ni kujenga misingi bora na imara 

itakayowezesha taifa linalohusika kujitegemea katika 

maendeleo yake. 

3.4  Utegemezi Unavyoathiri Uchumi 

Katika tamthiliya ya Amezidi mwandishi ameonesha ubunga 

ulivyowafanya Ame na Zidi kujijenga katika utegemezi kwa 

kusubiri misaada na bidhaa zilizotengenezwa kutoka nje ya 

taifa lao. Wananchi na viongozi wao wamebweteka; na 

hawafanyi kazi kwa bidii na maarifa. Hali hii inaashiria namna 

viongozi wanavyokosa mipango, sera na mikakati imara 

inayolenga namna sahihi ya kuutumia utajiri wa rasilimali 

zilizosheheni katika taifa lao (Shivji, 2002). Matokeo yake, 

mataifa yao yametumbukia katika umaskini uliosababisha 

matatizo makubwa ya kuendelea kuzitegemea nchi 

zilizoendelea kwa kupata misaada ya kiteknolojia na mitaji 

itakayowezesha kasi ya maendeleo katika mataifa yao. 

Mwandishi ameonesha kuwa licha ya kuwapo kwa  rasilimali 

katika jamii ya Ame na Zidi, lakini wanashindwa kuzitumia 

ipasavyo ili kujenga uchumi imara, kujikwamua katika 

umaskini kwa kujiletea maendeleo katika jamii yao. Utegemezi 

umechangia kuporomoka kwa kasi ya uchumi katika mataifa 

yanayohusika. 

Pia, Ame na Zidi wanaishi pangoni na hawana mpango wowote 

kuhusu rasilimali zao, isipokuwa kuwasubiri wageni wawaletee 

kila kitu. Utegemezi huo msingi wake ulijengwa tangu zama za 

Ukoloni Mkongwe pamoja na Ukoloni Mamboleo (Sozigwa, 

1993). Pembejeo kama vile mifagio, majembe, visu, vinu na 

vibiriti sharti viagizwe kutoka nje ya taifa lao. Utegemezi wa 

jinsi hiyo una athari kubwa katika uchumi na maendeleo ya 

jamii na taifa. Uhusiano baina ya mataifa yanayoendelea na 

yaliyoendelea unatia shaka, hasa kwa upande wa maendeleo ya 

kiuchumi (Shivji, 2009). Kila kitu sharti kitengenezwe na 

kuagizwa kutoka katika mataifa yaliyoendelea; ilhali, mataifa 

yanayoendelea yakipata kitu hicho kwa kuuza rasilimali zake. 

Jambo hili linaakisi hali halisi iliyopo katika bara la Afrika 

lililo na rasilimali nyingi, lakini bado raia wake ni masikini. 

Maskani ya Ame na Zidi yanabainisha namna hadhi yao ya 

maisha ilivyoduni inayosababishwa na uzembe, uvivu, 

kubweteka na utegemezi kutoka katika mataifa ya nje 

(Mohamed, 1995). Mambo hayo hayatofautiani na nchi za 

Kiafrika ambazo zilipopata uhuru zikaona zimefikia kileleni na 

matatizo yataisha bila kufanya jitihada za makusudi katika 

uzalishaji mali na uchumi. 

3.5  Uhuru na Kujitawala 

Uhuru ni hali ya kutotawaliwa na mtu au nchi nyingine, hali ya 

kufanya jambo bila kuingiliwa (TUKI, 2004). Licha ya mataifa 

mengi kupata uhuru na kujitawala, wananchi wengi 

wamebweteka kwa kutofikiri namna ya sahihi ya kuyakabili 

maisha na mazingira yao. Uhuru si ule wa kulala fofofo, 

kutowajibika na kujifanyia mambo bila ya kulazimishwa na 

mtu yeyote. Kwa mtazamo huu, uhuru kwao ni kitu 

kisichopatikana na kufahamika. Mwandishi ameibuka na 

wahusika wenye dalili ya ubunga, hasa ukichunguza mwenendo 

au tabia kushindwa kuwajibika kikamilifu katika maendeleo 

yao na taifa lao. Kutokana na kutoelewa maana ya uhuru, 

wananchi katika mataifa yao huru yanayoendelea hawaoni haja 

ya kufanya kazi, kufikiri wala kuwa na msingi wowote wa 

kuimarisha uchumi wao licha ya mataifa yao kusheheni 

rasilimali nyingi. Hapana shaka kuwa wageni wanapewa nafasi 

ya kufikiriwa kuwa wana uwezo wa kuziendeleza rasilimali 

zao. Kwa upande mwingine, dhana ya uhuru ina utata kwa 

kuwa inafungamana na sherehe za fungate zinazoashiria nafasi 

inayoonesha kutopea kwa ubadhilifu, uhujumu na utajiri 

uliopindukia kwa manufaa binafsi (Kashinde, 2016). Zidi na 

Ame wanaishia kutapanya pesa nyingi kwa siku moja.  

Mojawapo ya sifa bainifu zinazodhihirisha hali ya ubunga ni 

kuwapo kwa hali ya ukengeushi na kukosekana kwa mtiririko 

dhahiri katika kueleza jambo. Mwandishi ameonesha hali ya 

ukengeushi kupitia mandhari isiyotabirika na miondoko ya 

kimazingaombwe kama vile ndoto na vicheko vya wahusika 

kutoka mwanzo hadi mwisho wa kazi (Mohamed, 1995). Hali 

hiyo inatupatia fursa ya kujiuliza kuhusu namna mataifa 

yanayoendelea yalivyofanya ili kujikomboa kutoka katika 

makucha ya utawala wa Kikoloni mapema miaka ya 1960 

(Nyerere, 1978). Ukengeushi huo, unaonesha hatua hasi za 

kimaendeleo na uhusiano baina ya mataifa yaliyoendelea na 

yanayoendelea. Tamthiliya ya Amezidi inazungumzia ukosefu 

wa maendeleo katika mataifa yanayoendelea kutokana na 

mataifa hayo kujengwa katika misingi ya utegemezi usio na tija 

wa teknolojia za Kimagharibi. 

3.6  Hali ya Uelewa wa Mambo katika Jamii 

Utambuzi ni hali ya wepesi wa kuyafahamu mambo (TUKI, 

2004). Suala la wananchi kuwa wanaishi katika hali ya 

umaskini ni ishara ya kutojitambua kunakowanyima fursa pana 

ya kufanya jitihada za namna sahihi ya kuboresha maisha yao. 

Mwandishi anawaonesha namna mitambo ilivyoharibika katika 

ofisi ya Ame na Zidi; na wanaoweza kuitengeneza ni wageni 

kutoka nje ya nchi yao. Huu ni ubunga wa kutojitambua 

unaoathiri kila fani ya maendeleo katika jamii na taifa. Uvivu 

na kutowajibika haupaswi kufumbiwa macho kwa kuwa ni adui 

wa maendeleo (Katimba, 2016). Suala la kutojielewa kwa 

wakazi wa pangoni kunadhihirishwa kupitia mazungumzo 

baina ya Ame na Zidi.Mwandishi anaonesha namna elimu 

ilivyopuuzwa katika jamii ya Amezi. Kwa mfano, Zidi 

anaonekana akiwa usingizini wakati yeye ni mwalimu. Elimu 

inayotolewa ni ya kinadharia inayosababisha utegemezi katika 

kila fani ya maendeleo kutoka nchi za nje. Elimu bora inapaswa 

kujengwa kwa kuzingatia misingi imara ya mafunzo ya 

nadharia na vitendo katika kila hatua ya ufundishaji na 

ujifunzaji (Lema na Wenzake, 2004). Huu ni ubunga 

unaojipambanua katika jamii za Kiafrika ambazo zipo kwenye 

giza linaelekea kuyasawiri maisha ya kipindi cha kale katika 

historia ya mwanadamu alipoishi pangoni, akila mizizi katika 

maisha ya kutangatanga (Wizara ya Elimu ya Taifa, 1977). Hali 

hii inakejeli kwa kuwa ulimwengu wa leo ni wa karne ya 

sayansi na teknolojia, bado mataifa yanayoendelea yamebaki 

kuwa watazamaji wa mambo yanayofanyika katika mataifa 

yaliyoendelea, hasa katika kipindi hiki cha utandawazi.  

 

Katika kitabu cha Mfalme Juha, mwandishi anaonesha namna 

viongozi wanavyoathiri uchumi wa nchi kutokana na ubunga 

kwa kujifanya wajuaji wa kila jambo. Mfalme Juha anatangaza 

kwamba kila kitu katika nchi yake ya Kichaa kitauzwa kwa 

pesa moja tu. Mfalme alifanya hivyo baada ya kuchoshwa na 

mashtaka kuwa kila kitu kinauzwa ghali. Mfalme hakuzingatia 

uwiano na thamani ya vitu na pesa moja. Kwa mfano, dhahabu, 

andazi, sahani ya chakula na majora ya nguo vyote viliuzwa 

kwa ratili moja tu. Mchezo huu ni mbaya kwa kuwa 

unayagharimu mataifa yanayoendelea kutokana na uamuzi usio 

na tija pamoja na matumizi mabaya ya madaraka (Mwalongo, 

2015). Jambo la msingi la kuzingatia ni kwamba kila jambo 

halina budi kusimamiwa na wataalamu wa kila sekta ili 

kuhakikisha mambo yanafanywa katika misingi ya uelewa 

mpana na wenye tija kwa umma.  

Walii alilitazama tangazo la Mfalme namna lilivyodhihirisha 

ubunga wa Mfalme kwa kuwa kiuchumi na kisheria, si halali 

kila kitu kuuzwa kwa pesa moja bila ya kuchunguza uwiano wa 

thamani ya vitu vinavyouzwa. Walii alimshauri mwanae Bakari 

waondoke haraka kwa kuwa si salama kukaa katika nchi 

usiyojua namna bora ya kujitawala. Ubunga wa viongozi na 

wananchi utazamwe kama adui wa maendeleo ya jamii na taifa. 

4.0  Hitimisho na Mapendekezo 

Makala hii imechunguza namna kipengele cha ubunga 

kinavyoakisiwa katika fasihi ya Kiswahili kwa kurejelea 

tamthiliya teule za Mfalme Juha (1971) na Amezidi (1995). 

Suala la ubunga limebainishwa wazi jinsi linavyojipambanua 

katika vitabu vilivyolengwa. Mambo ya kibunga 

yamejidhihirisha katika vipengele vinavyohusu demokrasia, 

uchumi, uwajibikaji na imani. Makala yameonesha kuwa 

ubunga ni kiungo mahsusi cha kisanaa kinachohakiki na 

kujenga misingi ya kuifunza na kuifikirisha jamii kwa kutumia 

mbinu ya kikengeushi na kicheshi. Hali hiyo huipa jamii 

uelewa mpana wa kuyatambua na kuyashughulikia masuala 

yaliyomo katika jamii yao.  

Kwa msingi huo basi, makala haya yanawataka viongozi 

kufuata utawala wa haki, katiba na sheria katika usimamizi wa 

maendeleo ya taifa na wananchi wake. Viongozi wazingatie 

maslahi mapana ya taifa badala ya kujikita katika misingi na 

mianya ya ubinafsi, ubadhilifu, ubabe na kutowajibika 

kikamilifu katika usimamizi na utekelezaji wa sera za nchi 

(Shivji, 1987). 

